
Lokal/sentral høyring av framlegg til frivillig skogvern – Stråtveit, Vindafjord 
kommune i Rogaland 
 
 
Grunneigarar i området Stråtveit i Vindafjord kommune, Rogaland, har gjort avtale med staten om 
frivillig vern av skog. Fylkesmannen i Rogaland sender dermed framlegg til vernegrense og 
verneforskrift for Stråtveit naturreservat på samordna lokal/sentral høyring. Dette er i samsvar med 
nasjonale retningslinjer for verneprosessar etter naturmangfaldlova. Frist for å uttala seg til 
høyringa vert sett til 17. juni 2018. 
 
 
Bakgrunn 
Ved Stortingsmelding nr. 25 (2002-2003) slutta Stortinget seg til Regjeringa si innstilling om ei 
kraftig opptrapping av skogvernet i Noreg. St.meld. nr. 25 trakk opp viktige prinsipp og 
satsingsområde for ei opptrappinga av vernet. Dette er vidareført og styrke i St. meld. Nr 14 (2015-
16). 
 
I meldingane vert frivillig vern nemnt som hovudstrategi for det framtidige skogvernet i Noreg. 
Frivillig vern inneber at skogeigarane sjølv tilbyr staten vern av eige skogkledt areal. Formål med 
ordninga er å verne om eit representativt utval skog for framtida i Noreg, båe vanleg og 
sjeldan/truga skog. 
 
Fylkesmannen i Rogaland, etter tilbod frå grunneigarane i Stråtveit, sender med dette ut framlegg 
om å oppretta Stråtveit naturreservat. 
 
Opprettinga av vern gjennom naturreservat er heimla i naturmangfaldlova § 34, jfr. § 37 og § 62. 
Føremålet med denne høyringa er å innhente synspunkt og kommentarar til det framlagte 
verneområdet med tilhøyrande verneforskrift. Miljødirektoratet har gjeve Fylkesmannen i oppdrag å 
utarbeide verneframlegget og har hatt det til fagleg gjennomgang før høyring. 

Sakshandsaming 
I brev av 03.mai 2017 sende Vestskog, på vegne av grunneigarane på gnr/bnr 101/1, 2, 3 og 102/1 i 
Vindafjord kommune tilbod om frivillig vern til Fylkesmannen som vidareformidla dette til 
Miljødirektoratet.  
 
Naturverdiane vart kartlagt av Fylkesmannen i Rogaland v/Audun Steinnes og John Inge Johnsen i 
2014, Rådgivende biologer v/ Torbjørg Bjelland og Linn Eilertsen, og Ivar Gjerde og Bjørn Moe i 
1996. 
 
I samråd med Vestskog og Miljødirektoratet om grunnlaget for verneprosessen sende 
Fylkesmannen ut melding om oppstart av frivillig vern av skog 13. mars 2018. Fylkesmannen har 
motteke innspel på meldinga om oppstart, og desse er samanfatta i vedlagt notat. 
 
Verneframlegget omfattar nå gnr.bnr. 101/1, 2, 3 og 102/1.  
 
Fylkesmannen vil samanfatte den samordna høyringa, og sende si tilråding til Miljødirektoratet. 
Klima- og miljødepartementet vil så venteleg gje sitt framlegg til kongeleg resolusjon i statsråd. 
 
 
Naturverdiar 
Framlegget til naturreservat utgjer ein fjordli på nordsida av Yrkefjorden i Vindafjord kommune. 
Fjordlia vendar søraust og strekkjer seg frå Gåsavika (Raudnes) i nordaust til sørvest om Sletting. 
Oppover ber det til om lag 400 m.o.h. ved Svartafjellet og til sørsida av Måvatnet, og nordaust mot 
Raudnesvatnet og Raunesvaren. Skogsarealet er prega av furu (712 daa) og lauvskog (786 daa). 
Nokre felt er tilplanta med gran (72 daa); i tillegg til noko anna areal (194 daa), deriblant 
impediment. Både furuskog og lauvskog i området ligg i hogstklasse 4 og 5. Aldersfordelinga i 
furuskogen er 90-140 år noko som tydar på at øvre del av eigendomen vart hogd seint på 1800-talet. 
 
I lauvskogen er en betydeleg del registrert som lågurt-eikeskog (NT) ein naturtype av nasjonal 
forvaltningsinteresse. Her er det eit høgt innslag av artar knyt til god moldjord, til dømes ramslauk, 
kusymre, nyresoleie skogstorr, sanikel, stortveblad, fuglereir, lundgrønaks, skogsvingel og 
kjempesvingel. Nokre sjeldne lav-artar er og registrert i edellauvskogane; prakthinnelav (VU), 
Pachyphiale carnecola (VU), Thelopsis rubella (VU), og liten praktkrinslav (NT). Det er bestandar 
med alm, lind, og ask (VU) i skråningane nedanfor garden Stråtveit. På ryggane går lågurt-
eikeskogen over mot fattigare utformingar og i urene dominere lind og bjørk. Nokre store «styvar» 
(lauvingstre) om lag 200-300 år gamle er registrert på stadar mindre egna for tidlegare slått og beite. 
I bekkesiga er det funne områder med rik sumpskog med svartor. I furuskogsbeltet dominerer meir 
fattige naturtypar i sjiktet lyngmark og blåbærmark, med vekselvis furuskog og blanding med lauv 
hovudsakeleg bjørk.  
 
 
Inngrep 
Det finst noko planta gran i området. Ved skogstakst vart 11 område kartlagt som bestand med gran 
deriblant noko edelgran, til saman 72 daa. Desse ligg i all hovudsak i nærleiken av garden Stråtveit, 
medan einskilde bestand finst langs grensa nordover.  
 
Yrkefjorden har vorte nytta til oppankring av eldre oljeplattformar og liknande. Framlegget til 
forskrifta opnar for at eksisterande ankerfeste innanfor reservatet kan nyttast. Eventuelt nytt 
ankerfeste i vegetasjonslaus strandsone på odde ved Breivika må det eventuelt søkjast dispensasjon 
for. 

Praktisk om høyringa 
Vedlagt følgjer framlegg til vernegrense på kart, samt framlegg til verneforskrift for naturreservat.  
 
Frist for å uttala seg til høyringa vert sett til 17. juni 2018. Eventuelle fråsegn skal sendast til 
Fylkesmannen i Rogaland, miljøvernavdelinga, pb. 59, 4001 Stavanger. E-post kan også nyttast: 
fmropost@fylkesmannen.no. 
 
 
 
 
Med helsing 
 
 
Per Kristian Austbø Einar Heegaard 
ass. fylkesmiljøvernsjef rådgiver 
 
Dokumentet er elektronisk godkjent og har derfor ikkje underskrift. 
 
Saksbehandlar: Einar Heegaard 
Saksbehandlar telefon: 51568872 
E-post: fmroehe@fylkesmannen.no 

